
 

 

Beassážat hástalit gievrramusa rievtti 

Dán giđa leat čuvvon čájálmasa, mii lea leamašan seammá áigge duođalamos duohtavuohta. 
Stuorraválddit leat spáppastallan Ukraina boahttevuođas. Fápmopolitihkka lea máhccan 
Eurohpái Ruošša falleheami mielde, ja dat orru joatkašuvvamin.  

Mii suokkardallat Suomas dál dan, sáhttitgo luohttit iežamet lihtolaččaid doarjagii eahpesihkkaris 
máilmmidilis. Go ballat dáppe Suomas fámolamos fámu, dorvvuhisvuođa dovdu lea lassánan 
jođánit. 

Beassážiid dološ čájálmas lea datge oskku bokte duohta juohkehaš kristtalažžii. Jesus riide ásen 
vuollegaččat Jerusalemii. Son borrá beassášborramuša lagamuš olbmuiguin, muhto son 
behttojuvvo. Son luobahuvvo vašálaččaide, dubmejuvvo gielis ákkaid vuođul, son spihččejuvvo ja 
maŋimužžan návlejuvvo russii. Dán ártegis dáhpáhusráiddu loahpas Jesus cealká goittotge 
ruossas sániid: “Dat lea ollašuhtton.” (Joh. 19: 30) 

Buot badjelgeahččan, gillámuš ja vearredagut galge dáhpáhuvvat. Buot dasa Jesus dadjá “Dat lea 
ollašuhtton.”  Jesusa geaidnu galggai johtit vuollin, nu ahte olmmošvuođa seavdnjadamosge 
ivnnit bohte sutnje oahpisin.  

Kosmalaš dáhpáhusráiddus Ipmeláhčči sádde Gánddas vásihit buot duoid áššiid, vai Ipmila 
sturrodat šealgášii justa heajosvuođas. Vai Ipmil boađášii olbmo lahka. Ja vai mis olbmuin livččii 
bestojupmi, soabahus ja lonisteapmi Jesusa ja su bajásčuožžileami bokte Áhčči luhtte. 

Gievrrasvuohta ja geahnohisvuohta molsot báikkiid beassášmuitalusas. Gievrrasvuohta leage 
geahnohisvuohta ja galgamuša dohkkeheapmi. Geahnohisvuohta lea Roma ja boarrásamosiid ráđi 
fápmopolitihkka. 

“Dat lea ollašuhtton.” Jesus Kristus lea gillámušaidisguin ja jápmimiinnis gárven midjiide geainnu 
bestojupmái Áhčči lusa. Dán sága háliidan muitalit dutnje ođđasit maiddái dáid beassážiid 2025. 

